
Permulaan perkembangan kanak-kanak adalah melalui kemahiran asas motor, 
di mana kanak-kanak boleh meneroka potensi diri melalui ruang (lokomotor) 
dan meningkatkan keupayaan kawalan terhadap objek (manipulatif). 
Perkembangan motor kasar kanak-kanak di Malaysia tidak mengikut umur 
kronologi. Kajian ini bertujuan untuk menentukan kesan program intervensi ke 
atas tahap perkembangan kemahiran lokomotor, kemahiran kawalan objek dan 
perkembangan motor kasar kanak-kanak bandar berumur sepuluh tahun. Reka 
bentuk kajian ini adalah quasi-eksperimental pra dan pasca ujian bagi 
kumpulan seimbang. Pensampelan rawak berlapis dan rawak mudah 
digunakan bagi memilih seramai 60 (L=29, P=31) orang murid tahun empat 
kategori sekolah bandar dan guru opsyen pendidikan jasmani dipilih sebagai 
pelaksana intervensi untuk kumpulan kajian. Kumpulan rawatan 
menggunakan program intervensi kemahiran motor asas selama lapan minggu 
dan kumpulan kawalan menggunakan program pendidikan jasmani biasa 
selama lapan minggu. Data perkembangan kemahiran lokomotor, kemahiran 
kawalan objek dan perkembangan kemahiran motor kasar (GMDQ) ditentukan 
dengan menggunakan instrumen Test of Gross Motor Development Second Edition 

(TGMD-2). Hasil analisis MANOVA menunjukkan tidak terdapat perbezaan 
yang signifikan bagi min GMDQ ujian pra Wilk’s λ = 0.98, F(3,56) = 0.39, p>0.05, 
multivariate η2 = 0.021, manakala ujian pasca melaporkan terdapat perbezaan 
yang signifikan bagi min GMDQ Wilk’s λ = 0.62, F(3,56) = 11.49, p<0.001, 
multivariate η2 = 0.381 antara kumpulan rawatan dan kumpulan kawalan. 
Analisis univariate F menunjukkan terdapat perbezaan yang signifikan bagi 

ketiga-tiga pemboleh ubah bersandar semasa ujian pasca iaitu GMDQ [F(1,58) 
= 33.5, p<0.001, eta squared = 0.366], AEL [F(1,58) = 25.6, p<0.001, eta squared = 
0.306], and AEM [F(1,58) = 11.04, p<0.01, eta squared = 0.16]. Analisis 
perbandingan pasangan menunjukkan min kumpulan rawatan melebihi min 
kumpulan kawalan secara signifikan dalam skor GMDQ (perbezaan min = 
15.90, p<0.001), AEL (perbezaan min = 2.13, p<0.001) dan skor AEM (perbezaan 
min = 1.01, p<0.01). Kesimpulannya, program intervensi kemahiran motor asas 
membuktikan dapat membantu mempertingkatkan tahap perkembangan 
kemahiran motor kasar kanak-kanak yang dirawat. 

The beginning of a child’s development is through fundamental motor skills, 
where children can explore their self-potential through space (locomotor) and 
improve their ability to control objects (manipulative). Gross motor 
development of children in Malaysia does not follow chronological age. This 
study aimed to determine the effect of the intervention program on the level of 
development of locomotor skills, object control skills and gross motor 
development of ten-year-old urban children. The design of this study was quasi-
experimental pre- and post-test for a balanced group. Stratified random 
sampling and simple random sampling were used to select a total of 60 (M = 29, 
F = 31) year four students of urban school category and physical education 
option teachers selected as intervention implementers for the study group. The 
treatment group used a fundamental motor skills intervention program for eight 
weeks and the controlled group used a regular physical education program for 
eight weeks. Data on locomotor skill development, object control skills and gross 
motor skill development (GMDQ) were determined using the Test of Gross 
Motor Development Second Edition (TGMD-2) instrument. The results of 
MANOVA analysis showed no significant difference for the mean of GMDQ pre 
-Wilk's test λ = 0.98, F (3,56) = 0.39, p> 0.05, multivariate η2 = 0.021, while the 
post -test reported there was a significant difference for the mean of GMDQ 
Wilk's λ = 0.62, F (3,56) = 11.49, p <0.001, multivariate η2 = 0.381 between 
treatment group and controlled group. Univariate analysis of F showed that 
there were significant differences for the three dependent variables during the 
post-test namely GMDQ [F (1,58) = 33.5, p <0.001, eta squared = 0.366], AEL [F 
(1,58) = 25.6, p <0.001, and squared = 0.306], and AEM [F (1,58) = 11.04, p <0.01, 

and squared = 0.16]. Pairwise comparison analysis showed that the mean of the 
treatment group significantly exceeded the mean of the controlled group 
significantly in GMDQ score (mean difference = 15.90, p <0.001), AEL (mean 
difference = 2.13, p <0.001) and AEM score (mean difference = 1.01, p <0.01). In 
conclusion, the fundamental motor skills intervention program proved to be 
able to help improve the developmental level of gross motor skills of the treated 
children. 

BAB 1 

1 PENGENALAN 

1.1 Pendahuluan 

Perkembangan motor adalah perubahan tingkah laku yang berlaku secara 
progresif melalui kitaran hidup (Gallahue, Ozmun & Goodway, 2012). 
Perkembangan motor juga ditakrifkan sebagai satu kajian tentang perubahan 
tingkah laku manusia yang berlaku sepanjang hayat (Winnick, 2005; Payne & 
Isaacs, 2019).  Ianya berlaku secara berurutan dan satu proses yang berkait 
dengan peningkatan umur. Pergerakan seseorang individu itu akan berlaku 
daripada pergerakan yang mudah, tidak teratur dan tiada kemahiran kepada 
pergerakan yang lebih tersusun, lebih rumit dan akhirnya mampu melakukan 
penyelarasan beberapa pergerakan (Haywood & Getchell, 2014).  

Pergerakan motor kasar ialah kemahiran pergerakan yang melibatkan daya, 
menggunakan lebih dari satu otot besar seperti membaling objek. 
Perkembangan motor kasar merupakan suatu proses perubahan yang berlaku 
secara berterusan. Ia boleh dilihat dalam tingkah laku pergerakan seperti 
berlari, melompat, menendang, memukul, dan sebagainya (Lubans, Morgan, 
Cliff, Barnett & Okely, 2010). Kajian lain yang telah dijalankan oleh Logan, Ross, 
Chee, Stodden & Robinson (2018) menyatakan bahawa kemahiran lokomotor, 
kawalan objek (manipulatif) dan kestabilan (keseimbangan) berkembang 
mengikut sekuen. Kemahiran lokomotor adalah seperti berlari, menendang dan 
melompat. Kemahiran kawalan objek ataupun manipulatif adalah seperti 
melantun bola, menangkap bola dan menendang bola. Perkembangan motor 
kasar melibatkan otot-otot besar di dalam badan, manakala perkembangan 
motor halus pula melibatkan otot-otot kecil di dalam badan, terutama di 
bahagian tangan. Kemahiran motor kasar diperoleh pada peringkat awal 
tumbesaran kanak-kanak dan kemahiran tersebut semakin matang selari 
dengan peningkatan umur mereka. Pada umur dua tahun, hampir semua 
kanak-kanak boleh berdiri, berjalan, berlari, dan menaiki tangga. Kanak-kanak 
akan belajar mengawal kepala, kestabilan badan kemudian berdiri dan berjalan 
(Chen, Metcalfe, Jeka, & Clark, 2007). 

Selaras dengan kajian-kajian yang telah dijalankan maka Kurikulum Standard 
Sekolah Rendah (KSSR) dalam Pendidikan Jasmani dan Pendidikan Kesihatan 
telah dibentuk dan dijadikan salah satu cara untuk membantu kanak-kanak 
dalam meningkatkan kemahiran motor dan mengekalkan gaya hidup sihat serta 
aktif. Kurikulum Standard Sekolah Rendah Pendidikan Jasmani digubal supaya 

murid berkebolehan melakukan kemahiran asas dengan lakuan yang betul 
mengikut konsep pergerakan, mengembangkan kebolehan dalam pergerakan 
kemahiran motor dan mengenal pasti kedudukan anggota badan yang betul 
semasa melakukan pergerakan.  

Kualiti kehidupan rakyat di Malaysia juga memberi kesan terhadap 
pertumbuhan pembangunan fizikal di sesebuah tempat. Kawasan bandar ialah 
kawasan yang diwartakan yang mempunyai penduduk seramai 10,000 orang 
atau lebih. Kawasan luar bandar mempunyai bilangan penduduk kurang 
daripada 10,000 orang dan kawasan yang tidak di wartakan (Jabatan 
Perangkaan Malaysia, 2019). 

Kawasan bandar merupakan tumpuan orang ramai, akses yang lebih baik bagi 
kemudahan pendidikan, kesihatan dan kemudahan sukan yang lain (McBrien, 
Stewart & Ezati, 2016). Sebaliknya, kawasan luar bandar mempunyai kawasan 
terbuka yang besar, aktiviti riadah yang kurang teratur tetapi lebih banyak 
peluang untuk aktiviti fizikal. Manakala kawasan masyarakat orang asli 
dikelilingi bukit dan hutan dan hidup hanya dalam persekitaran sosial 
kelompok sendiri (Ramle, Mohamad Hafis, Azlina & Zurina, 2012).  

Kajian yang dijalankan oleh Guthhold, Cowan, Autenrieth, Kann & Riley, (2010) 
bagi menghuraikan dan membandingkan tahap aktiviti fizikal dan tingkah laku 
sedentari dalam kalangan murid sekolah dari 34 negara di lima wilayah 
Pertubuhan Kesihatan Sedunia. Seramai 72,845 murid sekolah dari 34 negara 
yang mengambil bahagian dalam Tinjauan Kesihatan Pelajar Berasaskan 
Sekolah Global dan menjalankan pengumpulan data antara 2003 dan 2007 
dengan menggunakan soal selidik yang merangkumi soalan mengenai 
keseluruhan aktiviti fizikal, berjalan kaki atau berbasikal ke sekolah, dan pada 
masa yang dihabiskan untuk duduk. Kajian mendapati berlaku peningkatan 
tingkah laku tidak aktif di kalangan pelajar sekolah, terutamanya di kawasan 
bandar. Kebanyakan masa dihabiskan untuk menonton televisyen, 
menggunakan komputer dan bermain permainan video. Tingkah laku ini, 
terutama waktu yang dihabiskan untuk menonton televisyen, juga dikaitkan 
dengan peningkatan risiko kegemukan pada kanak-kanak dan orang dewasa. 

Bertepatan dengan Kurikulum Standard Sekolah Rendah (KSSR) satu program 
intervensi terhadap perkembangan kemahiran lokomotor dan kawalan objek 
dirangka bagi mencapai objektif pembelajaran selaras dengan Falsafah 
Pendidikan Kebangsaan ke arah memperkembangkan lagi potensi individu 
secara menyeluruh dan bersepadu untuk mewujudkan insan yang seimbang 
dan harmonis dari segi intelek, rohani, emosi dan jasmani berdasarkan 
kepercayaan dan kepatuhan kepada Tuhan. 

1.2 Latar Belakang Kajian 

Kurikulum Standard Sekolah Rendah Pendidikan Jasmani Sekolah Rendah 
bermatlamat membina murid menjadi individu yang cergas dan sihat serta 
berkemahiran, berpengetahuan dan mengamalkan nilai murni melalui aktiviti 
fizikal ke arah kesejahteraan hidup (Bahagian Pembangunan Kurikulum, 2018). 

Aktiviti bermain di kalangan kanak-kanak membantu memotivasikan diri 
mereka untuk menggerakkan tubuh badan mereka, meneroka persekitaran dan 
melatih pergerakan yang melibatkan koordinasi dan faktor persekitaran seperti 
kelengkapan untuk bermain turut membantu kanak-kanak dalam meneroka 
alam baru dengan beberapa pergerakan (Sherry & Draper, 2013). Menurut 
Logan, Robinson, Rudisill, Wadsworth & Morera (2012) kemahiran motor kasar 
boleh diubahsuai melalui latihan dan arahan. 

Permulaan perkembangan kanak-kanak adalah melalui kemahiran asas motor. 
Di mana kanak-kanak boleh meneroka potensi diri melalui ruang (lokomotor) 
dan meningkatkan keupayaan kawalan terhadap objek (manipulatif). 
Kemahiran asas motor lebih kepada peningkatan kemahiran dalam pelbagai 
situasi pergerakan. Kemampuan motor kanak-kanak dipertingkatkan melalui 
pelbagai pergerakan asas bagi mencapai kejayaan kanak-kanak ke tahap fasa 
pergerakan yang lebih spesifik (Gallahue et al., 2012).  

Kajian lain juga mendapati program pembangunan lebih memberi kesan 
terhadap peningkatan kawalan objek berbanding aktiviti sekolah. Latihan kaki 
yang khusus dapat membina peningkatan pola pergerakan kaki kepada lebih 
spesifik (Mohammadi, Ghadiri, Bahram & Abadi, 2018). Kajian yang telah 
dijalankan oleh Deli, Bakle & Zachopoulou (2006) juga mendapati intervensi 
secara program muzik dan program pergerakan dapat meningkatkan prestasi 
kanak-kanak dalam berlari, melompat, lompat jauh berdiri dan lompat sebelah 
kaki. Dapatan lain menyatakan program intervensi kategori kemahiran motor 
kasar iaitu kestabilan, lokomotor (berlari, melompat, skip) dan manipulasi 
(kemahiran bola) adalah mencukupi untuk meningkatkan prestasi motor kasar 
tetapi tidak meningkatkan tahap aktiviti fizikal dan menurunkan kadar indeks 
jisim tubuh (Bellows, Davies, Anderson & Kennedy, 2013). 

Pengembangan dan penyatuan kemahiran asas dalam subjek pendidikan 
jasmani di sekolah mampu memupuk penyertaan dalam sukan dan aktiviti 
fizikal selepas waktu persekolahan. Ianya telah menunjukkan bahawa 
kemahiran pergerakan asas yang dipelajari pada awal usia meletakkan asas 
kepada penglibatan masa depan terhadap aktiviti fizikal dan sukan seterusnya 

menggalakkan gaya hidup sihat serta meningkatkan tahap kesihatan yang 
berkualiti sehingga dewasa (Hardy, King, Farrell, Machiven & Howlett, 2010). 

Program intervensi kemahiran motor asas melibatkan kemahiran lokomotor 
dan kemahiran kawalan objek. Kemahiran-kemahiran tersebut lebih berfokus 
kepada tahap pencapaian sampel dalam kajian ini. Sampel dalam kajian ini 
mengalami kelewatan umur tiga tahun. Oleh itu, tahap perkembangan motor 
sampel kajian berapada pada umur tujuh tahun. Intervensi yang dibuat pada 
umur tujuh tahun mempengaruhi peningkatan perkembangan motor kasar 
berdasarkan umur kronologi.  

Atas faktor ini, kajian ini dilaksanakan untuk mengukur kesan program 
intervensi terhadap perkembangan kemahiran lokomotor dan kemahiran 
kawalan objek dalam kalangan kanak-kanak. Komponen yang dinilai adalah 
merangkumi pergerakan asas kemahiran lokomotor dan kemahiran kawalan 
objek.  

1.3 Pernyataan Masalah 

Perkembangan kemahiran motor kasar ini sangat penting dikaji pada peringkat 
awal persekolahan kerana ia adalah petunjuk yang baik untuk melihat  
perkembangan kemahiran kognitif kanak-kanak (Payne & Rink, 1997; 
Thomaidis, Kaderoglu, Stefau, Damianou & Bakoula, 2000).  Perkembangan 
kemahiran motor kasar selari dengan umur kronologi membolehkan kanak-
kanak menguasai kemahiran lokomotor dan kawalan objek yang baik melalui 
aktiviti fizikal. Merujuk kepada Kurikulum Standard Sekolah Rendah 
Pendidikan Jasmani adalah dipercayai bahawa perkembangan motor kasar 
kanak-kanak di peringkat awal persekolahan boleh dicapai. 

Kajian yang lepas membuktikan program intervensi yang menggunakan 
permainan tradisional dapat membantu mempertingkatkan tahap 
perkembangan motor kasar kanak-kanak awal persekolahan (Borhannudin 
Abdullah, 2010). Berlaku peningkatan kemahiran motor kasar  bagi kumpulan 
yang menyertai program intervensi berbanding kumpulan kawalan 
(Tsapakidou, Stefanidou & Tsompanaki, 2014).  

Perkembangan motor kasar sepatutnya mengikut umur kronologi (Ulrich, 
2000). Perkembangan kemahiran lokomotor dan kawalan objek kanak-kanak 
harus berada di tahap yang baik (Ulrich, 2000). Pengkaji berusaha untuk 
mengesan sama ada terdapat perkembangan dan peningkatan kemahiran motor 

kasar (GDMQ) keupayaan kanak-kanak melakukan aktiviti lokomotor dan 
kawalan objek mengikut tahap umur mereka. 

Kurikulum Standard Sekolah Rendah Pendidikan Jasmani tidak meletakkan 
ujian yang spesifik untuk menilai perkembangan motor kanak-kanak sekolah 
rendah. Di mana guru-guru Pendidikan Jasmani dan Pendidikan Kesihatan 
dibenarkan menggunakan pelbagai kaedah untuk mengukur pencapaian murid 
(BPK, 2018). 

Guru Pendidikan Jasmani tidak didedahkan dengan ujian pengukuran 
perkembangan motor di sekolah. Kurikulum Pendidikan Jasmani tidak 
mempunyai cara untuk mengukur aspek tersebut. Ramai pengajar yang 
mengajar kanak-kanak sekolah rendah tidak mengetahui tahap perkembangan 
motor kanak-kanak tersebut. Perkembangan motor kasar adalah amat penting 
kerana ianya menyumbang kepada penyertaan kanak-kanak dalam aktiviti 
sukan di masa hadapan (Harter 1999; Stodden et al., 2008). 

Penguasaan kemahiran motor asas rendah di kalangan kanak-kanak yang 
berasal daripada latar belakang kurang bernasib baik sekolah rendah di 
Australia sering menunjukkan tahap kemahiran yang rendah (Hardy et al., 
2013). Dikatakan bahawa tahap kompetensi kemahiran motor asas yang lebih 
tinggi akan memberi peluang lebih besar kepada anak-anak untuk terlibat 
dalam pelbagai aktiviti fizikal, permainan dan sukan. Kanak-kanak yang lebih 
mahir akan memilih tahap aktiviti fizikal yang lebih tinggi, sementara kanak-
kanak yang kurang mahir akan memilih tahap aktiviti fizikal yang lebih rendah 
(Stodden & Goodway, 2007). 

Kajian yang telah dijalankan oleh Thomas, Yan & Stelmach (2002) menyatakan 
terdapat dua faktor utama yang mempengaruhi perkembangan motor kanak-
kanak adalah faktor sosial dan faktor biologi yang merangkumi genetik, jantina, 
kematangan dan faktor genetik. Menurut Hasnol et al. (2019) mendapati tahap 
perkembangan kemahiran motor asas kanak-kanak tujuh, lapan dan sembilan 
tahun luar bandar adalah lebih baik berbanding kanak-kanak bandar. Dapatan 
kajian ini juga disokong oleh Yasminder Kaur & Denise Koh (2018) juga 
mendapati terdapat perbezaan kemahiran motor kasar kanak-kanak berumur 
tujuh tahun luar bandar dan bandar, min kanak-kanak luar bandar adalah lebih 
tinggi berbanding min kanak-kanak-kanak bandar dan ini menunjukkan 
kemahiran motor kasar kanak-kanak bandar berada pada tahap yang rendah. 

Hasil kajian oleh Asraff & Halijah (2019) mendapati tidak terdapat perbezaan 
yang signifikan bagi tahap perkembangan motor kasar (GMDQ) kanak-kanak 
orang asli yang berumur sepuluh tahun di Kelantan dan Johor. Kajian juga 
menunjukkan subjek tahun empat di Kelantan mengalami masalah yang sangat 
ketara berbanding Johor dalam tiga pemboleh ubah utama kajian iaitu skor 
piawai lokomotor (SPL), skor piawai manipulatif (SPM) dan skor tahap 
perkembangan motor kasar (GMDQ). Penyelidik mencadangkan program 
intervensi terhadap kanak-kanak bandar, luar bandar dan orang asli. 

Kajian perkembangan kemahiran lokomotor dan kawalan objek di Malaysia 
masih kurang dijalankan bagi kategori umur sepuluh tahun, kebanyakan kajian 
yang dijalankan adalah kanak-kanak pra persekolahan dan awal persekolahan.   

Berdasarkan kajian-kajian yang telah dijalankan oleh para pengkaji, maka satu 
program intervensi dibentuk bagi meningkatkan perkembangan motor kasar 
kanak-kanak bandar yang berumur sepuluh tahun. Program intervensi 
diperkenalkan bagi meningkatkan perkembangan kemahiran lokomotor dan 
kemahiran kawalan objek. Aktiviti yang dimasukkan ke dalam program 
intervensi tersebut adalah merangkumi aspek-aspek kemahiran lokomotor dan 
kawalan objek seperti berlari, melompat, memukul, menangkap dan beberapa 
kemahiran motor kasar yang lain serta mudah dikendalikan. Ianya juga dapat 
dijadikan sebagai alternatif pengajaran dan pembelajaran dalam Mata Pelajaran 
Pendidikan Jasmani bagi meningkatkan tahap perkembangan kemahiran motor 
kasar kanak-kanak. Kajian ini bertujuan untuk melihat kesan program 
intervensi terhadap perkembangan kemahiran lokomotor dan kemahiran 
kawalan objek dalam kalangan kanak-kanak bandar berumur sepuluh tahun. 

1.4 Objektif Kajian  

Objektif umum kajian adalah untuk melihat sumbangan program intervensi 
terhadap perkembangan kemahiran lokomotor dan kemahiran kawalan objek 
dalam kalangan kanak-kanak bandar berumur sepuluh tahun. 

Objektif khusus kajian adalah seperti berikut: 
 

i) Menentukan tahap perkembangan motor kasar dalam kalangan kanak-
kanak berumur sepuluh tahun kategori sekolah bandar, sekolah luar 
bandar dan sekolah orang asli. 

ii) Menentukan tahap kemahiran lokomotor, kemahiran kawalan objek 
dan perkembangan motor kasar bagi kumpulan rawatan dan kumpulan 
kawalan dalam kalangan kanak-kanak bandar berumur sepuluh tahun.  

iii) Menentukan perbezaan tahap kesetaraan umur kemahiran lokomotor 
antara kumpulan rawatan dan kumpulan kawalan kanak-kanak bandar 
berumur sepuluh tahun. 

iv) Menentukan perbezaan tahap kesetaraan umur kemahiran kawalan 
objek antara kumpulan rawatan dan kumpulan kawalan kanak-kanak 
bandar berumur sepuluh tahun. 

v) Menentukan kesan program intervensi ke atas tahap perkembangan 
kemahiran lokomotor dan kemahiran kawalan objek kumpulan 
kawalan dan kumpulan rawatan dalam kalangan kanak-kanak bandar 
berumur sepuluh tahun. 

 
 
1.5 Persoalan Kajian 

Berdasarkan objektif khusus kajian, terdapat empat persoalan kajian yang telah 
dirancang. Persoalan kajian adalah seperti berikut: 
 

i) Apakah tahap perkembangan motor kasar dalam kalangan kanak-kanak 
berumur sepuluh tahun kategori sekolah bandar, sekolah luar bandar 
dan sekolah orang asli? 

ii) Apakah tahap perkembangan kemahiran lokomotor, kemahiran 
kawalan objek dan perkembangan motor kasar bagi kumpulan rawatan 
dan kumpulan kawalan dalam kalangan kanak-kanak bandar berumur 
sepuluh tahun? 

iii) Adakah terdapat perbezaan tahap kesetaraan umur kemahiran 
lokomotor antara kumpulan rawatan dan kumpulan kawalan kanak-
kanak bandar berumur sepuluh tahun bagi ujian pra dan ujian pasca? 

iv) Adakah terdapat perbezaan tahap kesetaraan umur kemahiran kawalan 
objek antara kumpulan rawatan dan kumpulan kawalan kanak-kanak 
bandar berumur sepuluh tahun bagi ujian pra dan ujian pasca? 

v) Adakah terdapat kesan program intervensi ke atas tahap perkembangan 
kemahiran lokomotor dan kemahiran kawalan objek di antara kumpulan 
rawatan dan kumpulan kawalan? 

 
 

1.6 Hipotesis Kajian 

Berdasarkan objektif kajian yang telah dibentuk, maka hipotesis kajian adalah 
seperti berikut: 

i) HO¹: Tidak terdapat perbezaan yang signifikan terhadap skor tahap 
kesetaraan umur kemahiran lokomotor (AEL) antara kumpulan 
rawatan dengan kumpulan kawalan bagi ujian pra. 

ii) HO2: Tidak terdapat perbezaan yang signifikan terhadap skor tahap 
kesetaraan umur kemahiran lokomotor (AEL) antara kumpulan 
rawatan dengan kumpulan kawalan bagi ujian pasca. 

iii) HO3: Tidak terdapat perbezaan yang signifikan terhadap skor tahap 
kesetaraan umur kemahiran kawalan objek (AEM) antara kumpulan 
rawatan dengan kumpulan kawalan bagi ujian pra. 

iv) HO4: Tidak terdapat perbezaan yang signifikan terhadap skor tahap 
kesetaraan umur kemahiran kawalan objek (AEM) antara kumpulan 
rawatan dengan kumpulan kawalan bagi ujian pasca. 

v) HO5: Tidak terdapat kesan yang signifikan program intervensi terhadap 
skor kesetaraan umur kemahiran lokomotor (AEL), skor kesetaraan 
umur kemahiran kawalan objek (AEM) dan tahap perkembangan motor 
kasar (GMDQ) antara kumpulan rawatan dan kumpulan kawalan. 

 
 
1.7 Kepentingan Kajian 

Hasil daripada kajian ini, akan dapat memberi faedah kepada beberapa perkara 
berikut: 
 
1.7.1 Kementerian Pendidikan Malaysia; Menjadi panduan dan bahan 

rujukan, di mana program intervensi ini sebagai kaedah terbaik bagi 
meningkatkan perkembangan motor kasar (kemahiran lokomotor 
dan kemahiran kawalan objek) kanak-kanak berumur sepuluh 

tahun.  

1.7.2 Para pengkaji; Dapat menambahkan lagi pengetahuan kepada para 
pengkaji mengenai kemahiran yang bersesuaian digunakan dalam 
peningkatan kemahiran lokomotor dan kemahiran kawalan objek di 
kalangan kanak-kanak bandar berumur sepuluh tahun. Selain itu, 

kajian ini juga boleh diterapkan kepada kanak-kanak lain. 

1.7.3 Guru-guru; Menjadi sumber rujukan untuk para guru bagi 
peningkatan perkembangan kemahiran kemahiran lokomotor dan 
kemahiran kawalan objek kanak-kanak. Selain itu, ianya juga boleh 
diterapkan ke dalam rancangan pengajaran bagi penambahbaikan 
pengajaran dan pembelajaran Pendidikan Jasmani dalam 

meningkatkan kemahiran lokomotor dan kemahiran kawalan objek 

kasar kanak-kanak.  

1.7.4 Kanak-kanak; Hasil kajian ini juga dapat memberikan pengalaman 
baru kepada kanak-kanak mengenai kemahiran gerakan lokomotor 
dan gerakan kawalan objek (manipulatif). 

1.7.5 Ibu bapa; Hasil kajian ini juga dapat memberikan maklumat kepada 
ibu bapa dalam meningkatkan perkembangan kemahiran lokomotor 
dan kemahiran kawalan objek anak-anak mereka. Di samping itu, 
ibu bapa juga dapat memantau perkembangan kemahiran 
lokomotor dan kawalan objek anak-anak supaya ianya selari dengan 
umur sebenar anak-anak mereka. 

1.8 Limitasi Kajian 

Limitasi atau batasan kajian adalah merujuk kepada pemboleh ubah-pemboleh 
ubah yang tidak dapat dikawal dalam sesuatu kajian (Baumgartner, Strong & 
Hensley, 2002). Terdapat beberapa faktor yang menjadi limitasi dalam kajian ini 
antaranya adalah kurang sumber kajian terdahulu yang menyelidik hubungan 
perkembangan kemahiran motor kasar dengan kanak- kanak berumur sepuluh 
tahun. Selain itu kurang kajian berkaitan program intervensi terhadap 
perkembangan kemahiran motor kanak-kanak bandar. Seterusnya, pandemik 
covid-19 yang melanda negara juga memberi kesan terhadap kajian ini. Kajian 
ini juga tidak memberi tumpuan kepada faktor-faktor pemboleh ubah yang lain 
seperti faktor demografi, faktor genetik dan faktor pendapatan keluarga. Kajian 
ini hanya memfokuskan untuk mengkaji kanak-kanak bandar yang berumur 
sepuluh tahun sahaja. Merujuk kepada limitasi kajian yang sedia ada, maka 
kajian ini hanya memfokuskan untuk melihat kesan program intervensi 
terhadap perkembangan kemahiran lokomotor dan kemahiran kawalan objek 
kanak-kanak bandar berumur sepuluh tahun sahaja.  

1.9 Definisi Operasional Kajian 

1.9.1 Kemahiran Motor Kasar 

Kemahiran motor kasar ialah pergerakan yang melibatkan otot-otot utama 
dalam badan bagi melakukan pergerakan asas (Gallahue et al., 2019).  

1.9.2 Kemahiran Lokomotor  

Kemahiran lokomotor merujuk kepada kebolehan pergerakan tubuh badan dari 
satu tempat ke tempat yang lain (Pangrazi, 2004). Dalam konteks kajian ini, 
kemahiran lokomotor melibatkan pergerakan berlari, gallop, lompat sebelah 
kaki, lenting, lompat jauh berdiri dan lari sisi.  

1.9.3 Kemahiran Kawalan Objek (Manipulatif) 

Kemahiran kawalan objek ataupun kemahiran manipulatif ialah corak 
pergerakan yang melibatkan kawalan objek bagi mencapai sesuatu pergerakan 
(Gallahue et al., 2019). Dalam konteks kajian ini kemahiran kawalan objek 
melibatkan pergerakan memukul bola pegun, lantun bola, menangkap bola, 
menendang bola, mengguling bola dan membaling bola. 

1.9.4 Umur Kronologi 

Umur kronologi merujuk kepada umur sebenar kanak-kanak semasa 
melakukan ujian. Umur kanak-kanak yang diuji ditentukan dengan menolak 
tarikh mereka diuji dengan tarikh lahir mereka (Ulrich, 2000). 

1.9.5 Skor Kesetaraan Umur Kemahiran Lokomotor 

Skor kesetaraan umur kemahiran lokomotor (AEL) adalah skor lokomotor yang 
didapati sama dengan umur sebenar atau kurang daripada umur sebenar 
kanak-kanak yang diuji. Skor kesetaraan umur kronologi  lokomotor adalah 
skor mentah yang diperoleh oleh kanak-kanak dalam ujian kemahiran 
lokomotor dan dibandingkan dengan skor yang sepatutnya diperoleh seperti 
dalam jadual (Ulrich, 2000). Skor AEL dalam kajian ini adalah dirujuk. 

1.9.6 Skor Kesetaraan Umur Kemahiran Kawalan Objek 

Skor kesetaraan umur kemahiran kawalan objek (AEM) adalah skor kawalan 
objek yang didapati sama dengan umur sebenar atau kurang daripada umur 
sebenar kanak-kanak yang diuji. Skor kesetaraan umur kronologi kawalan objek 
adalah skor mentah yang diperoleh oleh kanak-kanak dalam ujian kemahiran 
kawalan objek dan dibandingkan dengan skor yang sepatutnya diperoleh 
seperti dalam jadual (Ulrich, 2000). Skor AEM dalam kajian ini adalah dirujuk. 

1.9.7 Program Intervensi 

Program yang merangkumi aktiviti kemahiran lokomotor dan kemahiran 
kawalan objek. Aktiviti yang dirangka dalam program intervensi melibatkan 
kemahiran motor asas dan menerapkan kaedah Teaching Games for 
Understanding (TGFU) bagi menggalakkan kanak-kanak terlibat secara aktif 

dalam aktiviti yang telah disusun. 

1.10 Rumusan 

Perkara yang dibincangkan dalam bahagian ini adalah pendahuluan, latar 
belakang kajian, pernyataan masalah, dan objektif kajian yang merangkumi 
keperluan menjalankan kajian ini. Kajian ini merupakan satu lembaran baru ke 
arah perkembangan kemahiran motor kasar kanak-kanak sepuluh tahun. 
Justeru itu, ianya dapat menyumbang kepada satu pendekatan yang baru dalam 
penyelidikan terhadap tahap perkembangan motor kasar-kanak berumur 
sepuluh tahun. Hasil kajian ini juga agar dapat memenuhi kewujudan 
pembaharuan dalam meningkatkan perkembangan motor kasar kanak-kanak. 

